
പതിനാറാം കേരളനിയമസഭ

രണ്ടാം സമ്മേളനം

നക്ഷത്രചിഹ്നമിടാത്ത ചോദ്യം നമ്പർ: 1407 15-10-2026-ല്‍ മറുപടിയ്ക്ക്

കലാകാരന്മാർക്കും സാംസ്കാരിക പ്രവർത്തകർക്കും നൽകിവരുന്ന ആനുകൂല്യങ്ങൾ

ചോദ്യം ഉന്നയിച്ച അംഗങ്ങൾ

ശ്രീ. ചാണ്ടി ഉമ്മന്‍

ശ്രീ. സുധീർഷാ പാലോട്

ശ്രീ. രാജൻ. ജെ. പല്ലൻ

ശ്രീ. കെ. ബിനിമോൻ

മറുപടി നൽകിയ മന്ത്രി

ശ്രീ. പി. സി. വിഷ്ണുനാഥ്

(വിനോദസഞ്ചാര - സാംസ്കാരിക വകുപ്പ് മന്ത്രി)

(എ)  കേരളത്തിലെ കലാകാരന്മാർക്കും സാംസ്കാരിക പ്രവർത്തകർക്കും നൽകിവരുന്ന പെൻഷൻ,

ക്ഷേമപദ്ധതികൾ എന്നിവയുടെ വിശദാംശം ലഭ്യമാക്കാമോ; അർഹരായ എല്ലാവർക്കും

ആനുകൂല്യങ്ങൾ ലഭിക്കുന്നുണ്ടെന്ന് ഉറപ്പാക്കുന്നതിന് എന്തെങ്കിലും സംവിധാനം നിലവിലുണ്ടോ;

വിശദമാക്കാമോ;

മറുപടി: 1. സാംസ്കാരിക വകുപ്പ്

അറുപത് വയസ്സിനു മുകളിലുള്ള നിർദ്ധനരും സാമ്പത്തിക പ്രയാസം നേരിടുന്നവരുമായ

കലാകാരന്മാർക്കും സാഹിത്യകാരന്മാർക്കും അർഹതയുടെ അടിസ്ഥാനത്തിൽ പ്രതിമാസ സാമ്പത്തിക

സഹായം എന്ന നിലയിൽ 2000/- രൂപ വീതം പ്രതിമാസ പെൻഷൻ (കലാകാര പെൻഷൻ)

അനുവദിച്ചു വരുന്നു. ഈ പെൻഷൻ തുക വകുപ്പുമായി ബന്ധപ്പെട്ട BIMS സോഫ്റ്റ്‌വെയർ മുഖേന NEFT

വഴി അർഹരായ എല്ലാ കലാകാരന്മാരുടെയും അക്കൗണ്ടുകളിൽ എത്തുന്നത് ഉറപ്പ് വരുത്തുന്നുണ്ട്.

2. കേരള സംസ്ഥാന സാംസ്ക‌ാരിക പ്രവർത്തക ക്ഷേമനിധി ബോര്‍ഡ്

കേരള സംസ്ഥാന സാംസ്ക‌ാരിക പ്രവർത്തക ക്ഷേമനിധി ബോര്‍ഡില്‍ അംഗങ്ങളായവർക്ക് നിലവിൽ

നൽകി വരുന്ന ആനുകൂല്യങ്ങൾ ചുവടെ ചേർക്കുന്നു:

പെൻഷൻ

കുറഞ്ഞത് 5 വർഷം തുടർച്ചയായി അംശാദായം അടച്ച ഒരു അംഗത്തിന് അറുപത് വയസ്സ്

തികയുന്നതിന്റെ അടുത്തമാസം മുതലോ ഏഴാം വകുപ്പിന്റെ ഒന്നാം ക്ലിപ്‌ത നിബന്ധനപ്രകാരം

അംഗത്വം ലഭിച്ച ഒരാളിന് അംഗത്വം ലഭിച്ച് ഒരു മാസം പൂർത്തിയാകുമ്പോൾ മുതലോ സൂപ്പറാന്വേഷൻ

പെൻഷന് അർഹത ഉണ്ടായിരിക്കുന്നതാണ്. നിലവിൽ 5000/- രൂപയാണ് പെൻഷൻ ഇനത്തിൽ

നൽകി വരുന്നത്.

കുടുംബ പെൻഷൻ

കുറഞ്ഞത് രണ്ട് വർഷം അംശാദായം അടച്ച ഒരു അംഗമോ, പദ്ധതി പ്രകാരം പെൻഷൻ ലഭിക്കുന്ന

അംഗമോ മരണപ്പെട്ടാൽ യഥാർത്ഥ അവകാശികൾക്ക് ആവശ്യമായ രേഖകൾ സമർപ്പിച്ച് കുടുബ



പെൻഷന് അപേക്ഷ നൽകാവുന്നതും പ്രതിമാസം 1600 രൂപ കുടുബ പെൻഷന്

അർഹതയുണ്ടായിരിക്കുന്നതുമാണ്.

അവശതാ പെൻഷൻ

ക്ഷേമനിധിയിൽ കുറഞ്ഞത് 5 വർഷം അംശാദായം അടച്ചിട്ടുള്ളതും സ്ഥിരമായ ശാരീരിക അവശത

മൂലം തുടർന്ന് പ്രവർത്തനം നടത്താൻ കഴിയാത്തതുമായ ഒരംഗത്തിന് കുടിശ്ശിക എന്തെങ്കിലും

ഉണ്ടെങ്കിൽ അത് അടച്ച് അംഗത്വം നിലനിര്‍ത്തുന്ന പക്ഷം പ്രതിമാസം 1600 രൂപ

അവശതാപെൻഷന് അർഹ തയുണ്ടായിരിക്കുന്നതാണ്.

(ബി)  സാമ്പത്തികമായി പിന്നാക്കം നിൽക്കുന്ന കലാകാരന്മാർക്ക് ചികിത്സാ സഹായവും അടിയന്തര

ധനസഹായവും നൽകുന്നതിനുള്ള സർക്കാർ പദ്ധതികൾ ഏതൊക്കെയാണെന്ന് വ്യക്തമാക്കാമോ;

മറുപടി: സാംസ്കാരിക വകുപ്പ്

അശരണരും രോഗ ബാധിതരുമായ കലാകാരന്മാർക്കും സാഹിത്യകാരന്മാർക്കും അടിയന്തിര

ചികിത്സാധനസഹായ പദ്ധതി പ്രകാരം രേഖകളുടെ അടിസ്ഥാനത്തിൽ അർഹരായ കലാകാരന്മാർക്ക്

ചികിത്സ ധനസഹായ പദ്ധതി നടപ്പിലാക്കി വരുന്നുണ്ട്. പരമാവധി ഒരു ലക്ഷം രൂപയാണ് ചികിത്സാ

ധനസഹായമായി അനുവദിക്കുന്നത്.

ക്ഷേമനിധി ബോര്‍ഡ്

ക്ഷേമനിധിയിൽ തുടർച്ചയായി മൂന്ന് വർഷം അംശാദായം അടച്ച ചിസ് ആരോഗ്യ സുരക്ഷാ

പദ്ധതിയിൽപ്പെടാത്ത അംഗത്തിനും കുടുംബാംഗങ്ങൾക്കും ക്ഷേമനിധിയുടെ ആക്‌ടിൽ പറയുന്ന

വ്യവസ്ഥകൾക്ക് വിധേയമായി ചികിത്സാ സഹായത്തിന് അർഹതയുണ്ടായിരിക്കും.

മാരകരോഗങ്ങളായ ഹൃദ്രോഗം, കാൻസർ, വൃക്കസംബന്ധമായ അസുഖം, കരൾസംബന്ധമായ

അസുഖം എന്നിവയ്ക്ക് 2 ലക്ഷം രൂപവരെ ചികിത്സാ സഹായത്തിനായി വ്യവസ്ഥ ഉണ്ട്. ചികിത്സാ

ധനസഹായം 2 ലക്ഷം രൂപ കൈപ്പറ്റിക്കഴിഞ്ഞാൽ ഓരോ മൂന്ന് വർഷം കൂടുമ്പോഴും ആവർത്തന

ധനസഹായമായി രണ്ട് ലക്ഷം രൂപ ലഭിക്കുന്നതിന് അർഹത ഉണ്ടായിരിക്കുന്നതാണ്.

കുറഞ്ഞത് ഒരുവർഷമെങ്കിലും ക്ഷേമനിധിയിലേക്ക് അംശാദായം അടച്ച അംഗത്തിന്റെയോ

അംഗങ്ങളുടെ പ്രായപൂർത്തിയായ പെൺമക്കളുടെയോ വിവാഹ ആവശ്യത്തിലേക്കായി 50,000/- രൂപ

ധനസഹായം ലഭിക്കുന്നതിന് അർഹതയുണ്ട്.ഒരംഗം അസുഖംമൂലമോ, അപകടം മൂലമോ

മരണപ്പെട്ടാൽ ആദ്യത്തെ മൂന്ന് വർഷത്തെ കാലാവധിക്കുള്ളിൽ പരമാവധി 25,000/- രൂപ

അംഗത്തിന്റെ കുടുംബത്തിന് മരണാനന്തര ധനസഹായം ലഭിക്കുന്നതിന്

അർഹതയുണ്ടായിരിക്കുന്നതാണ്.

ക്ഷേമനിധിയിലേക്ക് മൂന്നുമാസത്തിൽ കുറയാത്ത കാലം തുടർച്ചയായി അംശാദായം അടച്ചിട്ടുള്ള

വനിതാ അംഗത്തിന് പ്രസവാനുകൂല്യമായി 5000/- രൂപ ലഭിക്കുന്നതിന്

അർഹതയുണ്ടായിരിക്കുന്നതാണ്.

(സി)  നാടൻ കലാരൂപങ്ങൾ, അനുഷ്ഠാന കലകൾ, പരമ്പരാഗത കലകൾ എന്നിവയിൽ

പ്രവർത്തിക്കുന്ന കലാകാരന്മാരുടെ ഉപജീവനം സംരക്ഷിക്കുന്നതിനായി നിലവിൽ ഏതെങ്കിലും

പദ്ധതികൾ നടപ്പാക്കിയിട്ടുണ്ടോ; ഇല്ലെങ്കിൽ അതിനുള്ള നടപടി സ്വീകരിക്കുമോ?

മറുപടി: നാടൻകലാരൂപങ്ങൾ, അനുഷ്ഠാനകലകൾ, പരമ്പരാഗത കലകൾ എന്നിവയിൽ

പ്രവർത്തിക്കുന്ന കലാകാരന്മാരുടെ ഉപജീവനം സംരക്ഷിക്കുന്നതിനായി നിലവിൽ കലാകാര

പെൻഷൻ നടപ്പിലാക്കി വരുന്നുണ്ട്.

സെക്ഷൻ ഓഫീസർ

